
Acta da sesión ordinaria da Comisión Electoral da 
Universidade de Vigo do día 21 de novembro de dous mil 
dezanove, convocada para as 09:30 h en primeira 
convocatoria e ás 10:00 h en segunda nas salas de 
videoconferencia. 

O día 21 de novembro de 2019 ás 10:00 h deu comezo a 
xuntanza ordinaria da Comisión Electoral, presidida polo 
reitor, co obxecto de tratar os seguintes puntos da orde do día: 

 

 

1. Aprobación, se procede, da acta correspondente á sesión do 20 de xuño de 2019. 

2. Toma en consideración, se procede, da reclamación interposta por Miguel Cuevas 
Alonso contra a resolución da xunta electoral do Departamento de Lingua Española. 

3. Rogos e preguntas. 
 
 

1. Aprobación, se procede, da acta correspondente á sesión do 20 de xuño de 2019. 

Ao non haber alegacións, apróbase por asentimento a acta da sesión da Comisión Electoral 
do 20 de xuño de 2019. 

 

2. Toma en consideración, se procede, da reclamación interposta por Miguel Cuevas 
Alonso contra a resolución da xunta electoral do Departamento de Lingua Española. 

 
O reitor cede a palabra ao secretario xeral quen, tras resumir a reclamación presentada, que foi 
aportada xunto co resto da documentación, expón o seu punto de vista sobre este asunto. Ao 
seu entender, as claves aparecen no informe da Asesoría Xurídica de 8 de novembro de 2019, 
segundo o cal debe procederse á interpretación do artigo 46.5º dos Estatutos da Universidade, 
segundo o cal o director do departamento “será elixido por un período de tres anos, con 
posibilidade dunha soa reelección consecutiva”. Para a Asesoría Xurídica, por una banda, da 
execución da sentenza que deixou sen efectos a formalización do contrato de profesor 
contratado doutor do reclamante “non se lle poden deparar as consecuencias que lle puidesen 
prexudicar o mermar os seus dereitos” (o que lle daría a razón no presente caso); pero, doutra 
banda, a dita norma “parece (énfase propio) ter unha finalidade de non prolongar o tempo no 
cargo a unha mesma persoa, e iso se produce polo feito de ter desempeñado ese cargo aínda 
que logo se deixase sen efectos excepto para terceiros”. Conclúe a Asesoría Xurídica que “a 
toma en consideración desta circunstancia e a súa valoración deberá ser efectuada polos 
órganos competentes”. 
Neste sentido, continúa o secretario xeral, en primeiro lugar hai que ter en conta que o órgano 
competente en primeira instancia (a xunta electoral do departamento) limitouse a indicar (tal e 
como se recolle na acta levantada ao efecto) que “non existe unha xustificación suficientemente 
sólida que permita a aceptación da candidatura de Miguel Cuevas Alonso”, cando eso era 
precisamente o que tiña que valorar fundadamente a propia comisión, o que condena á nulidade 
a súa resolución, segundo o artigo 48 da Lei 49/2015, de 1 de outubro, do procedemento 
administrativo común das administracións públicas e abondosa xurisprudenza (como as STS 
do 13 de febreiro de 1992 e do 15 de xaneiro de 2009, entre outras moitas). Corresponde entón 
agora a esta comisión decidir sobre a valoración que reclama a Asesoría Xurídica. 
 
 
 



 
 
Certamente, o punto de partida da propia Asesoría Xurídica é contraditorio: é difícil afirmar ao 
mesmo tempo que o cargo de director de departamento se deixou sen efecto pero que foi no 
entanto desempeñado. Unha cousa é o plano da eficacia xurídica do devandito cargo e outro o 
plano dos feitos, como é o transcurso do tempo no seu “exercicio”. Se admitimos (o que é 
asemade dubidoso, como se verá) que o presuposto do artigo 46.5º é “non prolongar no tempo 
no cargo” a unha mesma persoa, estamos a falar entón dun exercicio do mesmo con plena 
eficacia xurídica. Porén, a constatación do feito do transcurso do tempo funciona aquí como 
un mero dato fáctico que non debería servir para unha interpretación da norma tendente a 
restrinxir o dereito de Miguel Cuevas a poder presentarse novamente á elección. Aínda máis 
se consideramos o carácter de dereito fundamental que ten o dereito de sufraxio, tanto activo 
como pasivo. Existe asemade un informe precedente da propia Asesoría Xurídica, de 29 de 
xaneiro de 2010, no que interpreta restritivamente o suposto do artigo 46.5º (antigo artígo 55 
dos Estatutos) ao considerar o nomeamento en funcións como “un nomeamento administrativo 
non por elección directa, nomeamento que non podemos equiparar a un acto electivo”, polo 
que se permitiría a nova elección. 
En segundo lugar, é dubidoso que, se o seu cargo de director de departamento foi desprovisto 
de efectos, se poida falar, en sentido estrito, dunha segunda “reelección”, como prohíbe a 
norma dos Estatutos, xa que, en todo caso, trataríase dunha primeira reelección. 
En terceiro lugar, aínda que á Asesoría Xurídica parécelle que a finalidade da norma do artigo 
46.5º dos Estatutos é “non prolongar no tempo no cargo a unha mesma persoa” o certo é que 
nada impide a quen foi director dun departamento durante dous mandatos consecutivos voltar 
a presentarse transcurrido un período de tres anos, polo que esta pretendida finalidade da norma 
quedaría un tanto en entredito, non sendo posible entón compartir este parecer da asesoría, polo 
menos de xeito absoluto. 
Finalmente, é incontestable que a norma do artigo 46.5º comeza sinalando que o director de 
departamento “será elexido por un período de tres anos”, perído que foi interrumpido pola 
execución da sentenza no caso de Miguel Cuevas, sen que chegase a concluílo, nin sequiera 
sumando o que se mantivo en funcións (e pensando que puidese computarse como 
efectivamente cumprido, o que é moi dubidoso, como xa se indicou). 
Por todas estas razóns, e en contra do expresado pola comisión electoral do departamento, ao 
parecer do secretario xeral, o que non existe precisamente é unha xustificación suficientemente 
sólida que impida a aceptación da candidatura de Miguel Cuevas Alonso; polo que recomenda 
a anulación da votación celebrada o pasado 18 de novembro, a aceptación da candidatura do 
reclamante e a celebración de novas eleccións. 
María José Ríos Santomé sinala que a reclamación da outra candidata foi presentada fóra de 
prazo e por correo electrónico, cando na convocatoria se especifica que hai que presentala por 
rexistro, polo que sería causa directa de nulidade. Alberto Dafonte sinala que non ten clara a 
súa opinión ao efecto. Dubida en canto ao informe sobre os efectos sobre terceiros do exercicio 
do cargo. Alma Gómez sinala que o período en funcións interrumpe o primeiro mandato, tal e 
como sinala o informe de 2010 da Asesoría Xurídica. O reitor indica que existen dúas causas 
para permitir a reelección que xustificarían aceptar a reclamación. Ángeles Carballo sinala que 
o efecto da anulación simplemente non pode afectar a terceiros. O reitor pregunta quen queda 
en funcións, se sería a directora electa ou Miguel Cuevas. Acórdase preguntar á Asesoría 
Xurídica este aspecto.  
 
Acéptase por asentimento a reclamación interposta por Miguel Cuevas, anulándose a elección 
e retrotraendo os seus efectos ao momento en que se produciu a proclamación definitiva de 
candidaturas. 

 
 

3. Rogos e preguntas. 

Non hai rogos e preguntas. 



 
 
 

Ao non haber máis asuntos que tratar, remata a sesión ás 10:30 h do día 21 de novembro de 
2019, da que eu como secretario xeral dou fe co visto e prace do presidente da Comisión 
Electoral. 

 
 

O presidente da Comisión Electoral                          O secretario da Comisión Electoral      
 
 
 
 

Manuel Joaquín Reigosa Roger                                   Miguel Ángel Michinel Álvarez 

